1 Tesalonika text

1    • 1 Mula kina Pablo, Silvano at Timoteo para sa Iglesya ng mga taga-Tesaloni​ka na nasa Diyos Ama at na kay Kristo Jesus.

Sumainyo nawa ang kapayapaan at kagandahang-loob ng Diyos.

2 Lagi kaming nagpapasalamat sa Diyos dahil sa inyo at inaalaala namin kayo sa aming mga panalangin. 3 Pa​lagi naming naaalaala sa harap ng Diyos na ating Ama ang trabaho ng inyong pananampalataya, ang gawa ng inyong pagmamahal at ang inyong katatagan sa paghihintay kay Kristo Jesus na ating Panginoon.

4 Naaalaala namin, mga kapatid na mahal ng Diyos, kung paano kayo hini​rang. 5 Hindi nga sa salita lamang ang pag-eebang​helyo namin sa inyo, kundi sa kapang​yarihan, nang may banal na espiritu at marami pang ibang ibinigay sa inyo. Alam din ninyo kung paano namin kayo pinakitunguhan alang-alang na rin sa inyo.

6 At tinularan naman ninyo kami at ang Panginoon; pagkatanggap nga ninyo sa salita, nagtiis kayo ng pag-uusig nang may ligaya ng Espiritu Santo. 7 At naging huwaran kayo para sa mga mananam​palatayang nasa Macedonia at Acaya; 8 sa inyo nag​mula ang salita ng Panginoon sa Macedonia at Acaya, at sa ibayo pang mga lugar.

Lumaganap sa maraming lugar ang inyong pananampalataya sa Diyos at hindi na namin kailangang banggitin pa ito. 9 Sila mismo ang nagsasabi kung paano ninyo kami tinanggap at kung paano ninyo tinali​kuran ang mga diyus-diyusan para sa Panginoon. Pinag​li​ling​kuran na nga ninyo ang buhay at tunay na Diyos, 10 at hini​hintay magbalik mula sa langit ang muli niyang binuhay na Anak – si Jesus na nagpalaya sa atin mula sa nakaam​bang kaparusahan.

Ang simula ng Iglesya ng Tesalonika

2   • 1 Alam ninyo, mga kapatid, na hindi bigo ang pagpunta namin sa inyo. 2 Nang libakin nga kami at insultuhin sa Fili​pos, gaya nang nalalaman ninyo, lalo pang lumaki ang aming tiwala sa Diyos para harapin at ipahayag namin sa inyo ang ebang​helyo ng Diyos sa gitna ng maraming labanan.

3 Walang pandaraya o karumihan o kasinungalingan ang aming panga​ngaral. 4 Ngunit kung paano ipinag​katiwala sa amin ng Diyos ang Ebang​helyo, ganoon kami nangangaral; hindi mga tao ang gusto naming mabigyang-kasiyahan kundi ang Diyos na sumu​suri sa ating mga puso. 5 Hindi kami nanlinlang, gaya ng alam na ninyo, o naging mukhampera, gaya ng alam ng Diyos. 6 Hindi namin hinangad na papu​rihan ng mga tao, ninyo o ninu​man. 7 Kahit na maaari naman naming hingin na igalang kami bilang mga apostol ni Kristo.

Sa halip, kami ay naging magiliw sa inyo gaya ng ina na nagpapasuso at kuma​kandong sa kanyang sanggol. 8 At sa laki ng aming malasakit sa inyo, handa naming ibigay sa inyo, hindi lamang ang Ebanghelyo, kundi ang sariling buhay sapagkat totoong mahal namin kayo.

9 Alalahanin ninyo, mga kapatid, ang aming trabaho at pagod. Hindi kami naging pabigat kaninuman habang ipina​ngangaral namin ang Ebanghelyo ng Diyos, kundi araw-gabi kaming nag​tra​baho. 10 Saksi kayo, at ang Diyos mismo, na naging banal, makatarungan at walang kasalanan ang pakikitungo namin sa inyong mga sumasampala​taya. 11 Alam ninyo na gaya ng ama sa kanyang mga anak, 12 pinagsabihan din namin ang bawat isa sa inyo at pinasigla at hinimok na mamuhay nang karapat-dapat sa Diyos na tumatawag sa inyo na maki​bahagi sa kanyang kaluwalhatian at kaharian.

13 Kaya walang katapusan ang pag​papasalamat namin sa Diyos sapag​kat pagkatanggap ninyo ng aral mula sa amin, tinanggap ninyo ito, hindi bilang salita ng tao kundi bilang salita ng Diyos na talagang nagkakabisa sa inyong mga naniniwala.

14 Tinularan nga ninyo, mga ka​patid, ang mga iglesya ng Diyos sa Judea, ang mga iglesya ni Kristo Jesus. Dumanas kayo ng hirap mula sa inyong mga kalahi tulad ng kani​lang dinanas mula sa mga Judio. 15 Ang mga ito ang pumatay sa Panginoong Jesus at sa mga propeta, at siyang umu​usig sa atin ngayon. Hindi naka​lu​lugod sa Diyos ang mga ito, at masa​mang makitungo sa mga tao. 16 Ang mga ito nga ang humahadlang sa amin na mangaral sa mga pagano para mailigtas sila. Sa gayon, pinu​puno nila ang takal ng kani​lang mga kasalanan, ngunit parating na sa kanila ang Paghuhukom.

17 Ilang panahon kaming nangulila at nalayo sa inyo, ngunit hindi sa puso, at labis na sinikap na makita kayong muli, mga kapatid, 18 kaya binalak naming puntahan kayo, at akong si Pablo, nang paulit-ulit; pero hinad​langan kami ni Satanas.

19 Sino nga ang aming pag-asa at ligaya? Sino, maliban sa inyo, ang aming korona at kapurihan sa harap ni Jesus na ating Panginoon, sa kan​yang pagdating? 20 Oo, kayo ang aming kapurihan at kaligayahan.

Mga alalahanin ni Pablo

3    • 1 Kaya hindi ko na matiis. Nagpasya akong pumunta nang mag-isa sa Ate​nas, 2 at ipadala sa inyo si Timoteo na aking kapatid at mang​gagawa ng Diyos sa Ebanghel​yo ni Kristo. Gusto kong patatagin niya kayo at pasiglahin ang inyong pana​nam​palataya, 3 at baka may umatras nang dahil sa mga pag​subok na ito. Alam naman ninyo na ito ang ating patu​tunguhan. 4 At nang nari​yan pa kami’y sinabi na naming: “Maha​harap tayo sa pagsubok.” At alam nin​yong nagka​totoo nga ito. 5 Kaya nang hindi ko na matiis, isinugo ko si Timo​teo para suriin ang inyong pananam​palataya, at baka natisod na kayo ng naninisod at napawalang-bisa ang aming trabaho.

6 Ngunit kadarating lamang ni Timo​teo mula sa inyo at tuwang-tuwa sa inyong pana​nampalataya at pagma​mahal. Patu​loy pala ninyo kaming naaalaala at pina​nanabikang makita; gayundin kami sa inyo. 7 Mga kapatid, anong laking aliw ang idinulot ninyo sa amin dahil sa inyong pananam​palataya, sa gitna ng aming mga hirap at pagsubok. 8 Nabubuhayan kami ng loob dahil nagpapakatatag kayo sa Panginoon!

9 Paano namin mapasasalamatan nang sapat ang Diyos dahil sa inyo? Anong ligaya namin sa harap ng aming Diyos! 10 Araw-gabi naming hinihiling nang taimtim sa kanya na makita sana kayong muli para mapunuan ang kulang pa sa inyong pana​nam​​pala​taya.

11 Patagin nawa ng Diyos na ating Ama, at ni Jesus na ating Panginoon ang aming daan tungo sa inyo. 12 Dag​dagan pa nawa ng Panginoon ang pagmamahal ninyo sa isa’t isa at sa lahat ng tao, gaya ng aming pagma​mahal sa inyo. 13 Patatagin nawa niya ang inyong kalooban, at maging banal kayo at walang-sala sa harap ng Diyos na ating Ama, sa pagdating ni Jesus na ating Panginoon na kasama ang lahat niyang mga banal.

Kadalisayan at pagtatrabaho

4      • 1 Tungkol naman sa iba pang bagay. Hinihingi namin at ipina​kikiusap sa inyo, mga kapatid, sa ngalan ni Jesus na ating Panginoon, na mabuhay kayo gaya ng natutuhan ninyo sa amin para bigyang-kasiyahan ang Diyos. Ginagawa na nga ninyo ito pero sikapin ninyong pagbutihin pa ito.

2 Alam nga ninyo ang mga itinuro namin sa inyo sa ngalan ng Pangi​noong Jesus. 3 Ito ang kalooban ng Diyos para sa inyo: na maging banal kayo, at umiwas sa pambababae.

4 Pakitunguhan ng bawat isa sa inyo ang sarili niyang asawa nang banal at marangal, 5 at huwag magpadala sa mga pagnanasa, tulad ng mga paga​nong hindi nakakakilala sa Diyos. 6 Huwag hamakin o linlangin ninuman ang kanyang ka​patid sa bagay na ito; hahatulan nga ng Panginoon ang lahat ng mga ito, gaya ng ibinabala at ipinahayag namin sa inyo. 7 Hindi nga sa kahalayan kundi sa kaba​nalan tayo itinalaga ng Diyos. 8 Kaya hindi sa tao sumusuway ang lumalabag dito, kundi sa Diyos na siyang nagbibigay sa inyo ng kanyang banal na Espi​ritu.

9 Tungkol naman sa pagmamahal sa kapwa, hindi na kayo kailangang sula​tan pa. Naturuan na nga kayo ng Diyos ng pagmamahal sa isa’t isa. 10 Gina​gawa na nga ninyo ito sa mga kapatid na nasa buong Macedonia. Ngunit hinihingi namin sa inyo na pag-ibayu​hin pa ito. 11 Ipag​ma​laki ninyo ang mamu​hay nang payapa, mangalaga sa sarili at mag​trabaho sa sariling mga kamay, gaya ng sinabi namin sa inyo. 12 Sa gayo’y mapupuri ng mga nasa labas ang inyong pamumuhay at hindi kayo aasa kani​numan.

Huwag manangis gaya ng iba

• 13 Mga kapatid, hindi kayo dapat magkamali tungkol sa mga nahimlay na at manangis gaya ng mga walang pag-asa. 14 Naniniwala kaming nama​tay at nabuhay si Jesus, at gayundin ang mga namatay kay Jesus. Titipunin sila ng Diyos kasama ni Jesus.

15 Ganito nga ang sabi namin, na salita rin ng Diyos: kung nabubuhay pa tayo pag dating ng Panginoon, hindi tayo mauuna sa mga nahimlay na. 16 Pag nag-utos ang punong anghel at pag tugtog ng dakilang trumpeta, bababa mula sa Langit ang Panginoon. At unang baba​ngon ang mga namatay sa Panginoon. 17 At saka lamang dadalhin kasama nila sa mga ulap tayong mga nabubuhay pa para salu​bungin ang Panginoon sa makalangit na daigdig. Kaya makaka​sama natin ang Panginoon magpa​kailan​man. 18Kaya aliwin ang isa’t isa ng mga salitang ito.

Mga taong-liwanag kayo

5      • 1 Hindi na kayo kailangang sulatan pa  tungkol sa pa​nahon at oras na iyon. 2 Alam nga ninyo na darating na parang magnanakaw sa gabi ang Araw ng Panginoon. 3 Habang sinasabi ng mga tao na “May katiyakan at kapa​yapaan,” bigla namang dara​ting sa kanila ang kapa​hamakan tulad sa paghi​hirap ng isang babaeng manga​nga​nak at hindi sila makata​takas.

4 Ngunit hindi naman kayo sa kadi​liman, mga kapatid; kaya hindi kayo daratnan ng araw na iyon na parang isang magnanakaw. 5 Mga taong-liwanag at taong-araw kayong lahat; hindi tayo kakampi ng gabi at kadili​man. 6 Huwag lamang kayong matulog gaya ng iba kundi manatili kayong gising at hulas.

7 Sa gabi natutulog ang mga tulog at sa gabi rin naglalasing ang mga lasing. 8 Ngunit hulas tayong mga kakampi ng araw – suot ang armor ng pa​nanam​pala​taya at pag-ibig, at may pag-asa ng pag​liligtas bilang ating helmet. 9 Sapagkat hindi tayo itinalaga ng Diyos sa kapa​ru​sahan kundi sa pagka​kamit ng kaligtasan sa pamamagitan ni Kristo Jesus na ating Panginoon. 10 Nama​tay siya para sa atin upang mabu​hay tayong kasama niya, maging buhay man tayo o nahimlay na. 11 Kaya pasiglahin ninyo ang bawat isa at patatagin ang isa’t isa gaya ng gina​gawa na ninyo.

12 Mga kapatid, hinihingi namin sa inyo na pahalagahan ang mga nagta​trabaho para sa inyo, ang mga nangu​ngu​na sa inyo sa daan ng Pangi​noon, at ang mga nag​papatibay sa inyong loob. 13 Igalang at mahalin sila nang lubos dahil sa kanilang trabaho, at mamuhay kayong magka​kabuklod sa kapaya​paan.

14 Ipinakikiusap namin sa inyo na babalaan ang mga walang ginagawa, pasig​lahin ang mga nasisiraan ng loob, tulu​ngan ang mahihina, at maging mati​isin sa lahat. 15 Mag-ingat kayo na huwag gantihan ng masama ang masama, ngu​nit laging mag​sikap na maging mabuti sa isa’t isa at sa lahat ng iba pa.

16 Maging laging masaya, 17 manala​ngin nang walang-humpay at 18 mag​pa​salamat sa lahat ng pagkaka​taon. Ito ang gusto ng Diyos para sa inyong na kay Jesucristo.

• 19 Huwag sawatain ang Espiritu, 20 huwag hamakin ang mga babala ng mga propeta. 21 Subukin ang lahat at piliin ang mabuti. 22 Iwasan ang anu​mang masama.

23 Pabanalin nawa kayo ng Diyos ng kapayapaan nang mapagingganap niya at ingatan ang inyong espiritu, kaluluwa at katawan na walang kasa​lanan para sa pagdating ni Kristo Jesus na ating Pangi​noon. 24 Tapat ang tuma​wag sa inyo at gagawin niya ito.

25 Mga kapatid, ipagdasal ninyo ako. 26 Batiin ang lahat ninyong kapatid ng banal na halik. 27 Iniuutos ko sa inyo sa ngalan ng Panginoon na basahin ang sulat na ito sa harap ng lahat ng kapatid.

28 Sumainyo ang kagandahang-loob ni Kristo Jesus na ating Panginoon.

